Коми Республикаса аптекаясын олӧмлы быть колана лекарствояс вылӧ срок нюжӧдӧмӧн могмӧдан рецептъяслӧн лыдыс чинӧ 

Та йылысь висьталіс талун Коми Республикалӧн Веськӧдлан котырса Веськӧдлысь Владимир Тукмаков Коми Республикаса Юралысь Вячеслав Гайзерлы.

«Республикаса аптекаясын олӧмлы тӧдчана да быть колана лекарственнӧй препаратъясӧн могмӧдан федеральнӧй уджтас серти рецепт лыдыс, кутшӧмъяс пыртӧма срок нюжӧдӧмӧн могмӧдӧм вылӧ, чиніс вежон чӧжӧн 40% -ысь унджык вылӧ. Рецепт лыдыс, кутшӧмъясӧс выпишитӧма дінму льгота серти да сувтӧдӧма срок нюжӧдӧм вылӧ, чиніс 20% вылӧ. Тӧд вылӧ босьтӧмӧн, мый во заводитчӧмсянь став кокньӧда уджтасъяс серти выпишитӧма 160 сюрс рецепт, срок нюжӧдӧмӧн могмӧдан рецептъясыс лоӧны прӧчент джынйысь этшаджыкӧн да татшӧм рецептъяс лыдыс пыр чинӧ»,- пасйис В. Тукмаков.

Сійӧ сідзжӧ пасйис, мый республикаса олысьясӧс лекарствоӧн могмӧдӧм бӧрся видзӧдісны и кутасны видзӧдны Йӧзлысь дзоньвидзалун видзан министерство да республикалӧн Веськӧдлан котырса Веськӧдлысьӧс вежысь Тамара Николаева. Ӧні Минздрав уджалӧ сэтшӧм поставщикъяскӧд, кодъяс  кырымалӧм госконтрактъяс серти торкӧны лекарствояс вайӧм кузя срокъяссӧ либӧ оз кӧсйыны участвуйтны аукционъясын.

Владимир Тукмаков висьталіс, мый Россия Федерацияса премьер-министр Дмитрий Медведевлӧн тшӧктӧм серти торйӧн видзӧдӧны сы бӧрся, медым олӧмлы тӧдчана лекарственнӧй препаратъяс вылӧ подувтӧг эз кыпӧдны донъяс.

«Быд вежонся мониторинг серти республикаса аптечнӧй учреждениеясын татшӧм лекарствояс вылӧ донъяс кыпӧдӧмсӧ абу казялӧма. Ставнас, 2015 вося медводдза кварталын колян волӧн татшӧмсяма  кадколаст серти лекарствояс вылӧ доныс кыптіс эз ёна — 4,96 прӧчент вылӧ», - пасйис Владимир Тукмаков.

Коми Республикаса Юралысь тшӧктіс дінмуса Веськӧдлан котырлы водзӧ видзӧдны сы бӧрся, медым колана ногӧн могмӧдны республикаса олысьясӧс олӧмлы тӧдчана да быть колана лекарственнӧй препаратъясӧн.

«Сійӧ, мый ситуацияӧн позьӧ веськӧдлыны да срок нюжӧдӧмӧн могмӧдан рецептъяслысь лыдсӧ артмис чинтыны — бур. Но тайӧ абу помка, медым личӧдчыны. Лекарствоӧн могмӧдӧм бӧрся колӧ видзӧдны пыр и не сӧмын профильнӧй министерстволы да вице-председательлы, коді курируйтӧ Веськӧдлан котырлысь социальнӧй блоксӧ. Вайӧ сёрнитчамӧй, мый Веськӧдлан котырӧ пырысьяслы каръясса да районъясса аптекаясӧ ветлӧмыс лоас быть уджӧн», - тшӧктіс Коми Республикаса Юралысь Вячеслав Гайзер.

